Moli Duw.
(Llythyr Paul at y Galatiaid_8)
Am ei fod yn gorfod amddiffyn ei hun rhag athrawon celwyddog oedd yn twistio’r efengyl i’w pwrpas eu hunain pwysleisiodd Paul mai Iesu Grist ei hun wnaeth ei ddewis i fod yn gynrychiolydd iddo, ac mai Iesu hefyd a ddysgodd iddo beth oedd y gwir. Dangosodd Iesu ei hun iddo beth oedd ei neges – cafodd wybod beth oedd neges yr efengyl gan neb llai na Iesu. Aeth ati i bwysleisio’r ffaith yma am fod yna rai wedi bod yn cynhyrfu’r dyfroedd a drysu’r Galatiaid.
Wnes i ddim mynd i ofyn cyngor unrhyw un, 17 na mynd i Jerwsalem i weld y rhai oedd yn gynrychiolwyr i Iesu o mlaen i chwaith. Na, es i'n syth i Arabia, a wedyn mynd yn ôl i Damascus. 
18 Aeth tair blynedd heibio cyn i mi fynd i Jerwsalem i dreulio amser gyda Pedr, a dim ond am bythefnos arhosais i yno. 19 Welais i ddim un o’r cynrychiolwyr eraill, dim ond Iago, brawd yr Arglwydd. 20 Dyna’r gwir – o flaen Duw, heb air o gelwydd! 21 Ar ôl hynny dyma fi'n mynd i Syria a Cilicia. 22 Doedd Cristnogion eglwysi Jwdea ddim yn fy nabod i'n bersonol, 23 ond roedden nhw wedi clywed pobl yn dweud: “Mae'r dyn oedd yn ein herlid ni wedi dod i gredu! Mae’n cyhoeddi’r newyddion da oedd e’n ceisio ei ddinistrio o’r blaen!” 24 Roedden nhw'n moli Duw am beth oedd wedi digwydd i mi.(Galatiaid 1:16b-24)
Yn union ar ôl cyfarfod â Iesu Grist a chael bywyd newydd, wnaeth Paul ddim i chwilio am gyngor gan ddynion eraill ynglŷn â Christnogaeth. 

Faint o flynyddoedd aeth heibio cyn iddo fynd i Jerwsalem?
Pwy oedd yn Jerwsalem y byddai Paul wedi gallu mynd i’w gweld?

Yn syth ar ôl dod i gredu yn Iesu roedd Paul wedi cychwyn pregethu’r efengyl yn synagogau Damascus a chodi gwrychyn yr Iddewon nes iddyn nhw drïo ei ladd. Doedd y neges roedd o’n ei phregethu ddim wedi ei rhoi iddo gan ddynion eraill – doedd o ddim yn adnabod disgyblion cyntaf Iesu nac wedi treulio amser yn eu cwmni. Roedd Paul yn trïo dangos i’r Galatiaid nad oedd ei awdurdod, na’r pethau roedd o’n eu dysgu, yn dibynnu ar ddynion eraill.  Roedd wedi derbyn y cyfan gan Dduw ei hun, ‘Dyna’r gwir – o flaen Duw, heb air o gelwydd!’ meddai.
Meddylia am rai o’r ffyrdd roedd Paul wedi newid ers cyfarfod Iesu ar y ffordd i Ddamascus:
i. Ei agwedd tuag at Gristnogion ac eglwysi

ii. Ei agwedd tuag at Iesu

iii. Ei agwedd tuag at ei statws a’i gefndir

Pam oedd Cristnogion eglwysi Jwdea yn moli Duw?

